
د ډیفتیري د رنځ په باب حقیقت پاڼه

د ډیفتیري رنځ څه شئ دئ؟
ډیفتیري یو ساري رنځ دئ چې د بکتریا لخوا د رامینځته شوي تاکسین (زهر) له امله پیداکیږي. Corynebacterium diphtheriae او Corynebacterium ulcerans دوه خورا عام بکتریاوې دي چې کولی شي د ډیفتیري د رنځ لامل شي مګر دا د Corynebacterium pseudotuberculosis له امله هم کیدای شي منځته راشي، که څه هم دا خورا نادره ده.

د ډیفتیري نښې نښانې څه دي؟
د رنځ نښې نښانې معمولا د ډیفتیري بکتریا سره د اړیکي له امله د دوو څخه تر پنځو ورځو پورې پیل کیږي. دا ډول نښې نښانې په بدن کې د رنځ په ځای او محل پورې اړه لري، خو د ډیفتیري ترټولو سخته بڼه په ستوني او تانسلونو اغیزه کوي. دا د تنفسي ډیفتیري په نوم پیژندل کیږي.

لومړۍ نښې یې معمولا د ستوني درد، د اشتها له لاسه ورکول او معتدله تبه دي. د ۲-۳ ورځو په اوږدو کې، د ستوني او تانسل په امتداد یوه غشا جوړیږي چې کولی شي تیرول او تنفس ستونزمن کړي. دا رنځ د غاړې په دواړو خواوو کې د لمفاوي غدو او نسجونو د پړسوب لامل کیدای شي (کله ناکله د "بیل غاړې" په نوم هم یادیږي).

هغه بکتریا چې د ډیفتیري لامل ګرځي کولای شي د پوټکي کوچني زخمونه پیداکړي چې د لویو زخمونه لامل کیدای شي، او معمولا د بدن په ښکاره شوي غړو، په ځانګړي توګه په پښو کې څرګندیږي. د ناروغۍ دا بڼه د پوستکي د ډیفتیري په نوم پیژندل کیږي. دا زخمونه کیدای شي چې د impetigo څخه په آسانۍ توپیر نشي.

دا ناروغي د ډیفتیري بکتریا د غیر زهرجن تولیدونکي برخو سره هم رامینځته کیدای شي. په دې حالتونو کې ناروغي عموما نرمه وي که څه هم په ځینو حالتونو کې کیدای شدید هم وي.

که تاسو په خپل ځان کې تبه، د ستوني درد، د غاړې پړسوب، یا د غشا پراختیا احساسوئ، مهرباني وکړئ خپل GP ته مراجعه وکړئ.

دا ناروغي څنګه خپریږي؟
د ډیفتیري بکتریا کولی شي په خوله، پوزې، ستوني یا د اخته خلکو په پوستکي کې ژوند وکړي. دا عموما هله خپریږي کله چې یو څوک د یو اخته کس د پرنجي یا ټوخی وروسته د هغو د څاڅکو سره د هوا له لارې په تماس کې شي. په کمو حالاتو کې دا رنځ د پوستکي د زخمونو سره د نږدې تماس له لارې د هغه شخص څخه لیږدول کیدای شي چې د جلدي ناروغۍ بڼه لري. په نورمال ډول، د رنځ لپاره اوږدمهاله نږدې تماس اړین دی ترڅو رنځ نورو ته انتقال شي.

د Corynebacterium ulcerans رنځ د ناپاسټوریزه شوي شیدو د استفادې یا د څارویو سره د اوږدې مودې په نږدې تماس پورې تړاو لري (د مثال په توګه، په فارم کې د کار کولو یا د وترنرئ دنده).

د دې ناروغئ څخه څنګه مخنیوئ کیږي؟
د ډیفتیري واکسین کول انسان د ناروغۍ په وړاندې ساتي او خورا اغیزمن دئ. دا واکسین د ډیفتیري د تاکسین په مقابل کې د انټي باډيو د جوړولو له لارې د انسان څخه د رنځ په وړاندې محافظت کوي. دا واکسین د C. diphtheriae د یوې برخې د پاک شوي او غیر فعال شوي تاکسین څخه تولیدیږي او بدن هڅوي چې د ډیفتیري د تاکسین په وړاندې انټي باډيګانې تولید کړي ترڅو که چیرې یو څوک په ژوند کې کوم وار د ډیفتیري سره په تماس کې شي، د نوموړي شخص د بدن د معافیت سیسټم به د خپل ځان ساتنه وکړي.

د ډیفتیري واکسین د انګلستان د لومړني معافیت د پروګرام د برخې په توګه ورکول کیږي. ټول ماشومان باید په لومړي کال کې د ډیفتیري لرونکي واکسین د ۳ دوزونو لومړنئ واکسین کورس ترلاسه کړي، چې معمولا د ۲، ۳ او ۴ میاشتو په عمر کې ورکول کیږي. ماشومان باید لومړئ بوسټر د ۳.۵ او ۵ کلونو ترمنځ او دوهم بوسټر د ۱۳ او ۱۸ کلونو ترمنځ ترلاسه کړي.

د واکسین کولو د دې خورا اغیزمن پروګرام له امله نن ورځ په انګلستان کې د ډیفتیري د رنځ لیدل غیر معمولي دي او په انګلستان کې ترلاسه شوي ډیری قضیې اوس په قسمي ډول په واکسین شويو اشخاصو یا لویانو کې معتدل انتانات دي چې معافیت یې په بشپړ ډول ترلاسه کړئ دئ خو د معافیت کچې یې ټیټې دي.

دا رنځ څنګه تشخیص کیږي؟
تشخیص د کلینیکي ازموینې او د سمپلونو د تیسټونو پراساس ترسره کیږي چې معمولا د ستوني څخه، خو ځینې وختونه د پوټکي د ډیفتیري په حالت کې د زخمونو څخه هم اخیستل کیږي. د تاکسین د کشف او د تشخیص د تایید لپاره ځانګړي لابراتوار ازموینې ته اړتیا ده.

که زه یا د کورنۍ کوم غړی د ډیفتیري په رنځ اخته شي څه پیښیږي؟
یو ډاکټر به د ډیفتیري د درملنې لپاره رنځور ته انټيبیوټیکونه ولیکي او په ځینو حالتونو کې به د تاکسین ضد درمل هم ورکړي.

د نږدې اړیکو خلک، یعنې هغه څوک چې کور د یو بل سره شریکوي یا د اخته کس سره نږدې تماس لري، د ډیفتیري د رنځ د سکرینینګ لپاره معرفي کیږي. د نږدې اړیکو لرونکي به د انټيبیوټیکونو له لارې هم درملنه وشي. یو سړی د انټيبیوټیک د درملنې د بشپړ کورس د ترلاسه کولو وروسته نور ساري نه ګڼل کیږي.

که تاسې د ډیفتیري رنځ لرئ یا د ډیفتیري لرونکي شخص سره نږدې تماس لرئ او تاسې د نوموړې ناروغۍ په وړاندې واکسین شوي نه یاست، تاسو باید د واکسین بشپړ کورس ترلاسه کړئ. که تاسې پخوا واکسین شوي یاست مګر واکسین مو د ۱۲میاشتو څخه ډیر دمخه وي، تاسو ته به بوسټر درکړل شي ترڅو د رنځ په وړاندې ستاسو معافیت لوړ کړي.

ډیفتیري په انګلستان کې یوه د پام وړ ناروغي ده، پدې معنا چې کله چې یو ډاکټر شک وکړي چې یو څوک ډیفتیري لري، باید د عامې روغتیا چارواکو ته خبر ورکړي.

که ستاسو یا ستاسو د یوه نږدې شخص سره د ډیفتیري رنځ تشخیص شي، د تاسو د انګلستان د عامې روغتیا سیمه ایز مرکز به ستاسو سره اړیکه ونیسي ترڅو ستاسو او ستاسو په شاوخوا کې د نورو خلکو د ساتنې لپاره د اقداماتو په اړه مشوره درکړي.

زه نور معلومات چیرته ترلاسه کولای شم؟
د معلوماتو آنلاین سرچینې چې تاسو یې ګټور ومومئ:
 

https://www.gov.uk/government/collections/diphtheria-guidance-data-and-analysis http://www.nhs.uk/conditions/Diphtheria/Pages/Introduction.aspx

که چیرې تاسې اندیښمن یاست چې تاسې یا تاسو ته نږدې څوک د ډیفتیري رنځ لري، مهرباني وکړئ عاجل طبي پاملرنه وغواړئ.

